
FANADIHADIHANA 

TAMIN’NY FIARAHAMONINA TAO ANTSATRANA

Kaomina Analalava – distrika Analalava, Faritra Sofia

Léa VOLOLONARIMIADANA

Gwladys Olivia RAVELONJATOVO

Gervais Bonnier RANARIMANANA

Rivo RAMBOARISON

Fanamarihana : Ity fanadihadiana ity dia notanterahina tamin’ny Faritra 13 sy mpiara-monina 26 tao anatin’ny famolavolana ny paik’ady iasan’ny FIDA

(COSOP) mandritra ny fe-potoana 2006-2012. Ny fitantarana ny zava-misy dia nosoratana taorian’ny fitsidihina nataon’ireo tarika AMED tamin’ireo kaominina tamin’ny Aprily 2006. Ny tetika AMED (approche des moyens d’existence durable, na fanadihadiana mifototra amin’ny fahafaha-mivelona maharitra) dia manome laharam-pahamehana ny fanomezana ny fitenenana ireo sahirana mba hahafantarana ny sakana, ny hery ary ny hetahetan’izy ireo, mba hampidirana azy ireo koa amin’ny paik’ady ho an’ny fampandrosoana maharitra. Izay voalaza ato anatin’ity fanadihadiana ity dia ireo izay nolazain’ireo mpiara-monina taminay, ka tao anatin’izany ireo tena sahirana. Tsy milaza akory ity fanadihadiana ity fa feno avokoa izay voalaza.

	Ny ranomasina sy ny mangrovy,...
	Ny jono ho an’ny rehetra


Ny fihaonana tamin’ny Lehiben’ny Distrikan’Analalava sy Ben’ny tanànan’Analalava dia nahafantarana bebe kokoa mikasika ny tontolo ara-toekarena sy fiarahamonina ary politikan’ny faritra. Ny tanàn’Antsatrana izay mamaly tsara ireo fepetra notakiana no voafidy hanaovana ny fanadihadihana. Andranomasina matetika no làlana ankanesana any Antsatrana. Ary na dia andro paka aza no nanaovana ny fanadihadihana dia tsy nahasakana ny Ben’ny tanànan’Analalava ny niaraka taminay mba ahatontosa ny fanadihadihana.

Rehefa nahazo ny lakana mandeha motera tamin’ny Lehiben’ny hopitalin’Analalava dia natao daholo ny fihomana ny dia ka adiny roa taorian’ny fandehanana an-dranomasina tamin’ny lakana misy motera, sy dia an-tongotra adiny iray tao anaty ala-honko izay vao tonga tany an-toerana ny mpanao fanadihadihana. Dia an-tongotra adiny efatra na dimy eo ho eo ny hanaovan’ireo zanatany ny roapolo kilometatra raha mamakivaky ala ry zareo vao tonga any Analalava. Nilaina fahazarana sy fahamailona hatrany anefa ny dia rehetra, na tamin’ny nandroso izany na ny niverina, satria tsy maintsy mikendry ny fahatonian’ny ranomasina izay vao afaka mandeha nohon’ny fisafotofoan’ny ranomasina ary indrindra eo amin’ny faritra fady sy mampididoza izay tsy maintsy lalovana (ranomody mahery).
Efa maizina ny andro vao tonga tao an-tanàna izahay. Na izany aza dia nisy ray aman-dreny vitsivitsy ihany tonga nandray ny vahiny niaraka tamin’ny lefitry ny filoham-pokontany. Ny filohan’ny fokontany moa dia mbola tany an-toby famboleny. Noho ny fivoriana ilàna ny fokonolona ny ampisto dia voatery tsy maintsy nampilazana iny alina iny ihany ny filoha ka ny filoha lefitra no niandraikitra izany. 
Avaratry ny fokontanin’Antsatrana no misy ny ranomasina sy ireo ala honko izay ahitana toby vonjimaika an’ny mpanjono. Ao atsimo no misy ny fokontanin’Ambalaka. Ao atsinanana kosa no ahitana ny reniranon’Ampakakely, ary ny ao andrefana no misy ny tanetin’i Beandrarezo, Antsetramadinika sy Ambalaka izay voavoly mangahazo sy vary an-tanety ny ampahany kely. Antsatrana dia iray amin’ireo fokontany dimy amby folo mandrafitra ny kaominina Analalava. Manana zana-bohitra dimy ny fokontany : Antsatrana, Andavaravina, Ajilo, Bemanevy sy Taningoko. Ny tanànan’Antsatrana dia misy eo ho eo amin’ny telopolo tafo vita amin’ny satrana sy tany manta, ary tao no nanaovana ny fanadihadihana.

Fivoriambem-pokonolona, ho an’izay tratr’antso niaraka tamin’ny Ben’ny tanàna sy ireo tompon’andrikitry ny Fokontany, no nanombohana ny fanadihadiana ny ampitso maraina. Tokony teo amin’ny dimampolo olona teo ho eo no niatrika ny fivoriana ka vehivavy no ampahany betsaka tamin’izireo. 669 eo ho eo ny isan’ny mponina araka ny voalazan’ireo tompon’andraikitry ny Fokontany, ka ny antsasany dia tanora latsaky ny enina amby folo taona avokoa. Ny 95%-ny mponina dia mivelona sy manao anton-draharaha amin’ny jono sy fambolena miaraka, ary ny 5% ihany no mifototra amin’ny fambolena fotsiny. 

Taorian’ny fivoriana dia niroso tamin’ny fanaovana fanadihadihana teo anivon’ny tokantrano isan-tokony, ka ny tarika nisy an’i Rivo sy Gwladys nanao ny faritra atsimo ary ny avaratra kosa notontosain’ny tarik’i Gervais sy Léa.

Firesadresahana tamin’ny vondron-dehilahy vitsivitsy no nanombohan’ny tarik’i Gervais sy Léa ny fanadihadihana mikasika ny diarim-pambolena sy ireo asa andavanandro fanaon’ny lehilahy ao an-toerana. Fivoriana niaraka tamin’ireo vondrom-behivavy tonga kosa no nifanaovan’ny tarik’i Rivo sy Gwladys nandritra io fotoana io ihany. Sarotsarotra ihany ny fiaraha-miady hevitra, indrindra ny niarahana tamin’ny vondron’ny vehivavy noho izy reo tsy mbola zatra miresaka ampahabemaso. Ny tsikaritra aza dia tsy nandray fitenenana mihitsy ry zareo raha tsy efa miteny ny zoky olona amin’izy ireo. Na dia nilàna fotoana naharitra aza ny fametrahana ny fifampitokisana dia nizotra araka ny izy ihany anefa ny fivoriana ary navitrika tokoa ny fandraisan’anjara fitenenana rehefa nohazavain’ny mpitarika ny tiana hahatongavana. 

	Fivoriana niarahana tamin’ireo  vehivavy somary saro-kenatra ihany …
	Fivoriana niarahana tamin’ireo lehilahy  teo antokotanin-tsekoly


Mba izoran’ny fanadihadihana tsara teo anivon’ny tokantrano sy hampisinda ny ahiahin’ny mponina dia niaraka tamin’ny tarika hatrany ireo tompon’andraikitry ny fokontany, ary hisaorana azy ireo betsaka izany fandavan-tenany izany.

Ny tantaran’ireo mpifindra monina

Ny niavian’ny anaran-tanàna hoe Antsatrana dia noho ny fahabetsahan’ny satrana naniry teo amin’ny faritra, araka ny nolazain’ny filoham-pokontany. Ny tanànan’Antsatrana dia niforona tamin’ny andron’ny Mpanjaka Soazara, taranak’i Jingo, mpanjaka sakalava ka ny ankamaroan’ny mponina ao dia taranak’io mpanjaka io avokoa. 

Araka ny voalazan’ireo mponina nandritra ny fivoriana dia tamin’ny taona 1960 no niavian’ireo andiam-pifindra-monina Tsimihety avy any Antsohihy sy Mandritsara ary Bealanana. Araka ny tantara dia ny mpitaiza azy ireo mihitsy no nanosik’azy ireo hifindra-monina tany. I Volatiana, avy tany Antsohihy, moa dia nilaza fa raha tsy ny tolo-kevitra nataon’ny mpitaiza azy hifindra monina tao Antsatrana dia tsy nahazo zaza mihitsy izy mivady. Tao avokoa ireo zanany no teraka.

Ny firongatry ny asan-dahalo tamin’ny faritra kosa no voamarika tamin’ny taona 1980. Maro ireo ombin’ny mponina voaroba tamin’izany, ka nampihena ny hery ho entin’ny mponina namokatra izany ary nitarika ny fihenahan’ny tany voavoly ihany koa. Amin’ny maha faritra an-tsiraka an’Antsatrana dia tsy afa-bela amin’ny rivodoza ny tanana sy ny mponina. Tamin’ny fandalovan’ny rivodoza Elita sy Gafilo moa dia tsy afaka nanjono tany an-driaka ry zareo nadritra ny herinandro ka nihena ary azo lazaina fa tsy nisy mihitsy ny fidiram-bolany. Ny faharavan’ny trano nipetrahana sy ireo traboina tamin’izany tsy lazaina intsony.

Raha ny fijery ny firafitry toeram-ponenana dia hita fa mizara roa miavaka tsara eo amin’ny sekoly sy ny tranon’ny mpampianatra ny tanàna, ka : ny faritra avaratra, ahitana ireo taranak’ireo mpifindra monina voalohany tonga tao ary ny faritra atsimo kosa no misy ireo mpiavy avy any Analalava, ka nantsoina hoe Tanambao Antsatrana.

Voamarik’ireo mpivory ihany koa fa ny fahatongavan’ireo mpifindra monina taty aoriana dia nitondra fanavaozana sy zava-baovao ary fihitaran’ny tanàna. Anisan’izany ny fiovana toe-tsaina sy ny fomba amam-panao ary ny fady tsy mampiana-janaka. Ny Ben’ny tanàna sy ny lehiben’ny fari-piadidiam-pampiarana avy any Analalava ary Filoham-pokontany aza moa dia nanentana mihitsy ny ray amandreny tao an-toerana mikasika ny fanabeazana ny ankizy hiditra any an-tsekoly. Vao tamin’ny taona 2002 no niorina ny sekoly fanabeazana fototra tao, ka ray aman-dreny vitsivisty mpifindra monina no nandray anjara mavitrika tamin’ny fanamboarana azy, izay tsy misy afa-tsy efitra iray ary lavapiringa iray. Marihana fa izay ihany no mba hany fotodrafitrasa misy ao amin’ny tanànan’Antsatrana. Hatramin’izao na mpivarotra, na tsena, na làlana, na fiangonana na tobim-pahasalamana, na rano fisotro madio… aza tsy misy ao an-toerana. Rano eny an-drenirano no mba fisotron’ny mponina ao.

Ramatoa Volatiana, vadin-dramose mpampianatra, moa dia vaky vava mihitsy ny amin’ny tsy fisian’ny drafitr’asa fampandrosoana na programan’asa ho an’ny tanànan’Antsatrana. Tsy toy ny faritra hafa izay hitany hoy izy fa dia tsy misy mpiraharaha.

Ny jono , fiainan’ny rehetra … 

Ny fidiram-bolan’ny ankamaroan’ny fianakaviana ao Antsatrana dia saika avy amin’ny vokatry ny jono an-dranomasina avokoa, araka ny fanambaran’ny ireo mponina sy ny filoham-pokontany. Saiky mpanjono avokoa moa ny mponina ary saiky manana lakana kely, saingy ny 80% ny tokantrano dia tsy manana harato. Ireto farany aza moa dia voatery mindrana na manofa harato vao afaka manao ny asany. Ny findramana harato dia tsy fahita firy raha tsy hoe mpihavana akaiky fa ny mpanofa no betsaka, ka mifampisasaka vokatra azo amin’ny tompon’harato ny mpanofa amin’izany.

Ny jono , ho an’ny rehetra

Voalazan’ny renim-pianakaviana iray mananjanaka fito fa ny fototr’asan’izy mivady dia ny fanjonoana, ankoatry ny fambolena kely. Io no hany fidiram-bola ho an’ny fianakaviany ka izy mivady mihitsy no indray midina eny an-driaka manao izany asa izany. Ry zareo rahateo mbola manenjika vidin-dakana. Na izany aza dia mba mahavita ny kely indrindra ho entina amin’ny tokantrano sy hamelomana ny ankizy ny vokatra azony avy amin’ny jono : vary 7 daba isan-kerinandro (17.500 ariary), ny savony (1.200 Ariary), ny solika amin’ny jiro (1/2 litatra isan-kerinandro, na 1.000 Ariary), ny sira, ny siramamy, ny kafe…. Raha akambana dia eo ho eo amin’ny 20.000 Ariary isan-kerinandro no ilaina. 

Toa izany koa ity raim-pianakaviana iray, mpanjono, tsy manana lakana ka voatery manofa fitaovana ho enti-manjono varilava : “Ny vokatra azoko avy amin’ny jono dia natokana indrindra hividianana sakafo sy ireo kanonkanona ao an-tokantrano ihany. Tsy afaka manao tahiry mihitsy izahay raha tsy hoe afaka amin’ny fanofana fitaovana angaha !” 

Raha ireo tanora sy ireo ankizy teo amin’ny fiaraha-monina nodihadihana kosa no asian-teny dia hita fa miaraka amin’ireo ray amandreniny izy ireo manao ny asa fanjonoana patsa fotsy eny amoron’ny ala honko, miaraka amin’ny fitaovany toy ny sihika vita amin’ny lay moka. 

Manangona fozabe eny amin’ny ala honko kosa no ataon’ireo zatovo lahy ho fidiram-bola keliny, hividianana akanjo sy hiarahana amin’ireo zatovovavy. Telo ambiny folo ho an’ny zatovo vavy, ary efatra ambiny folo taona ho an’ny zatovo lahy dia efa mirona sahady amin’ny firaisana ara-nofo, izany dia vokatry ny tsy fisian’ny fialamboly sy ny fanabeazana ary ny fomba nentin-drazana. 
Olana ho an’ny fianakaviana mpanjono sasantsasany ny fandefasana ny zanany any an-tsekoly, noho ny antony ara-bola sy fitadiavana. Ity lehilahy vao erotrerony iray ity dia nilaza mihitsy tsy mbola niditra an-tsekoly hatramin’izay nihainana. 
Manarato sy mamboly no ataony ary efa efatra ny zanany amin’izao fotoana izao :“Ny iray amin’ireo zanako ireo ihany aloha no mbola mianatra amin’izao fotoana izao. Satriko tokoa ny handefa ny zanako any am-pianarana saingy tsy maharaka ny fidiram-bola. Tsy maintsy aloa mantsy ny tamin-karaman-dramose. Ny fitaovana enti-mamelon-tena amin’ny jono mbola hofana, ny sakafo, ny fitafiana tsy maintsy vidiana, ka sarotra amiko ny handoa ny fandraisan’anjara 10.000 Ariary sy vary akotry 15 kilao. Ny vokatra avy amin’ny jono tsy dia azo antenaina loatra fa indraindray mahazo, indraindray tsy misy. Indraindray aza izahay tsy mihinana afatsy sabeda banty”.
Ny fametrahana ny fandaminana vaoavo mikasika ny asam-panjonoana sy ny fotoam-panjonoana ary ny fanangonana trondro dia mitaky fanana karatra amin’izao izay alaina any amin’ny kaominina ka 2.000 Ariary no sarany. Tsy mbola misy aloha fanarahamaso hatramin’izao, saingy efa mampanahy fatratra ireo mpanjono any an-toerana sahady ny amin’ny tsy fisian’ny lalam-barotra ho azy ireo intsony.

Nisy mpanjono iray kosa nilaza tsy niambahamba fa “raha manana fitaovana ara-dalàna ho enti-manjono ny tenany dia vonona ny hividy ny karatry ny mpanjono, saingy ny rehetra tokony samy eo ambanin’izany lalàna izany avokoa”. Ny jono mantsy dia asa manadavan-taona nefa misy fetrany ihany rehefa tonga ny tafio-drivotra mahery sy ny rivodoza. Marina fa ny fambolena koa dia mety hisedra izany, kanefa ny asa fanjonoana dia ny aina mihitsy no manefa raha tojo ny tsy mety.

Fambolena kosa ho an’ny sasany…

Ity mpamboly iray ity dia nanambara fa “azo volena any amin’ny faritra avokoa ireo karazam-boly isan-karazany toy ny vary, mangahazo, katsaka… ary ny tany tsy mbola mila zezika koa. Ny indro kely amin’ny fambolena aty aminay dia ny tsy fahampian’ny fitaovana. Ny velaran-tany azo volena mbola azo hitarina tsara. Ny fambolena karazan’anana koa azo atao tsara ho fampidiram-bolan’ny fianakaviana sy ho atao sakafo, saingy ny lambo ala indray no manimba ny voly”.

Raha ny fahitana ny manodidina aloha dia hita tokoa fa mbola misy tany malalaka tokoa eny an-toerana, toa ny banja, ahazoana manao fambolena managahazo sy katsaka ary voanjo… Saingy voafetra ihany ry zareo amin’ny tsy fananana fitaovam-pamokarana sy ny fanimban’ny lambo ny voly, ka tsy afaka nanitatra amin’ny velarana lehibebe. Voatery mamefy ireo tanim-boly hiarovana amin’ny omby ny mponina vao mety ahazo vokatra. 

Ny ankabeazan’ireo fokonolona, izay namafisin’ny filohan’ny fokontany, dia nilaza fa antitra ny fitaovana enti-mamokatra, tsy ampy ary misy aza tsy manana akory. Hatramin’izao aloha dia amin’ny alalan’ny osy amin’ny omby no hiasan-dry zareo ny tanimbary, nefa ny omby koa tsy ampy rahateo noho ny afitsoky ny dahalo. Misy ihany ireo manamaintimolaly ny tanety saingy voafetran’ny tsy fahampiam-pitaovana ihany koa ry zareo, ka kely ihany no mba vitany. 
Voalazan’ny iray tamin’ireo lehilahy nanaovana fanadihadihana aza moa fa “ny fitaovam-pamokarana mihitsy no tena olana amin’izy ireo, ka raha misy ny fitaovana dia afaka manitatra tsara ny tany ho volena ry zareo, raha tsy izany kosa dia mbola ho kely toy izao ihany ny vokatra azo”. 

Raha ny hita hatramin’izao aloha dia saika natokana atao sakafo ihany ny vokatra miakatra fa tsy misy ambim-bava. Ny sasany mivarotra vary ihany noho ny hamehana, toy ny fividianana fitaovana ho an’ny mpianatra, ny fividianana akanjo, ny aretina, ny fahafatesana… Amin’ny ankapobeny, ny vokatra vary eo anivon’ny fianakaviana dia natao ho sakafo mandritra ny dimy volana raha mateza indrindra. Na izany aza dia mitady vahaolana hatrany ny isam-pianakaviana hamenoana ny banga sy ho enti-mandresy ny mosary. 

Ho an’ity raim-pianakaviana iray manan-janaka dimy ity, izay tsy manam-pitaovana enti-mamokatra, dia voatery mindrana izy na manofa. Tsy mahazo fitaovana indramina anefa izy raha tsy efa vita ny asan’ilay tompo-pitaovana, hany ka tara hatrany ny famboleny ary misy akony izany amin’ny vokatra tokony hiakatra. Mamboly mangahazo sy katsaka ary vary ihany anefa izy fa dia lany ataon-dry zareo sakafo mandritra ny efatra na dimy volana ihany. Matetika izy voatery manjono, sitrany ahay ividianana kojakoja madinika ao an-tokantrano. Ny zanany roa amin’ireo dimy ihany no mba mianatra amin’izao fotoana izao. Ary na dia manampy azy amin’ny asa fambolena hamelomana ny fianakaviana aza ny vadiny, dia hita ihany ny tsy fahampiana ka mahavoatery azy ireo hampihena ny kapoakam-bary andrahoina isan’andro mandritra ny maintso ahitra, indraindray aza mihinana sabeda banty. 

« Ankoatry ny jono izay tsy azo antoka atao mandritra ny taona,… sabeda banty  ny vaha olana mandritra ny maintso ahitra»

«sabeda banty» solom-bary …

Ho an’ny fianakaviana mpanjono sy mpamboly iray indray, dia manana tanimbary sy baiboho azo volena ary manam-pitaovana ho enti-mamokatra toy ny angadin’omby sy omby folaka. 130 daba ny voka-bariny ao amin’ny tanimbary roa hekitara, ary ampy tsara ho an’ny fianakaviany mandritra ny taona ary mbola misy ambim-bava amidy mba ividianana fitafiana sy ampianarana ny ankizy. Tsy ity fianakaviana ity mihitsy akory no voatery hihinana sabeda banty. Ho azy, ny vokatry ny fambolena dia efa ampy iveloman’ny fianakaviany. Rehefa mba misy fotoana kely tsy andehanany eny an-tsaha, izay izy vao manjono, ka ny vokatra azony avy amin’izany dia angoniny hiandrasana ny fotoana mahalafo ny trondro vao amidiny.   

Araka ny fanambarana nataon’ny filohan’ny fokontany dia : “ny mpamboly sasantsasany dia mijono na milasy vonjimaika eny amin’ny toby manakaiky ny tanimbariny amin’ny fotoam-pambolena sy fihotazana, manomboka ny volana desambra ka hatramin’ny volana aprily. Ny sasany voatery mijono mba hiandry ny voly tsy horobain’ny lambo ala sy ny halatra. Ny mpanjono sasany indray dia mifindra monina eny amin’ny ala honko miaraka amin’ny fianakaviany mba hanamainana ny hazan-dranomasina voahangona”.
Ireo asa hafa ….mba hivelomana

Na dia tanànan’ny mpanjono sy mpamboly aza Antsatrana, dia ahitana fa misy ihany koa asa fihariana hafa iveloman’ny mponina toy ny fiompiana omby, akoho amam-borona ary ny fanaovana rary tsihy na harona… Fady anefa ny fiompiana kisoa. Ny fiompiana akoho amam-borona kosa dia hita mampidi-bola tokoa ho an’ny tokantrano izay manao azy, na izany aza anefa dia tsy manao firy ny olona satria misy finoana fa raha betsaka ny ompiana dia maro ny maty ary misy koa ny mangalatra. Ny fiompiana omby ho an-dry zareo dia karazana renivola mipetraka sy tahiry ihany. Ny omby dia fitaovam-pamokarana ihany koa ho enti-manosy eo amin’ny fambolem-bary, ka tsy mivarotra izany ry zareo raha tsy efa tsy azo hanoharana, raha mbola azony atao aza dia aleony mivarotra osy. 

Ho an’ny vehivavy kosa indray dia ny rary tsihy sy harona no anjara birikiny ho enti-manatevina ny fidiram-bolan’ny tokantranony, akoatry ny fanampiana amin’ny fambolena sy ny jono, na dia heverin’ny sasany ho fialamboly aza izany indraindray. Tsy mananosarotra moa ny akora fanaovana izany eny an-toerana, satria ny satrana ihany no hanaovany izany saingy ny fivarotana azy no manahirana azy ireo. Raha hivarotra izany any Analalava ry zareo dia lany roa andro na mahery akory aza nefa ny famokarana any an-tanàna tsy azo ilaozana maharitra. Ny fanirian’izy ireo ny mba hanana lalam-barotra azo antoka sy maharitra ary ny mba hanatsara sy hanitatra ny asa-tànany. 
Hoy ny filazan’ny renim-pianakaviana iray : “tsihy telo no vitako ao anatin’ny herinandro, koa raha amidy 2.000 na 6.000 ariary ny iray arakaraka ny habeny, dia efa zava-dehibe eo anivon’ny ankohonako izany. Ny fanampiana ilaiko dia ny fitadiavana lalam-barotra sy ny fanatsarana sy fanitarana izany amin’ny alalan’ny fihofanana”.
Mianjady enina ka hatramin’ny folo volana ny maintso ahitra ho an’ireo sokajy sahirana eo amin’ny fiaraha-monina ao Antsatrana. Na izany aza dia maro ireo fomba entin-dry zareo manalefaka izany : ao ireo mampihena ny fihinanany vary isan’andro ho indray mandeha monja ka manolo ny vary amin’ny sabeta banty na akondro manta handrahoana ; ao ireo mindrana fitaovana ho enti-manjono mba ahazoana laoka sy vola kely ; ao ireo mivarotra ny biby fiompiny sitrany ahay vaza-mihetsika; nefa ao koa ireo izay tsy manan-tsafidy fa dia nihaina amin’ny halatra ny volin’ny namana raha tsy izany dia mitrosa amin’ireo manan-katao. 

Mba isoroana indrindra ny faharetan’ny maintso ahitra mandritra ny taona, dia tsy vitsy ireo misasaka amin’ny fambolena, na mindrana fitaovam-pamokarana na dia tara aza ny asa ka mety tsy hahavokatra tsara. Raha tojo tsy fahasalamana moa ireny olona ireny dia tsy manan-tsafidy fa dia tsy maintsy miantehitra amin’ny fitsaboana netim-paharazana sy raokandro malagasy izay fantany.

Rehefa amin’ny fotoanan’ny maintso ahitra, ny lehilahy matetika no mitady ny sabeda banty, ary matetika dia manjono amin’ny alina mihitsy, eny fa na dia amin’ny andro ratsy sy misy tafio-drivotra aza dia manao vy very ny ainy. Ny vehivavy kosa, mivarotra ireo asa tànany na miaraka manjono amin’ny vadiny. Raha tsy izany dia mitady asan-tselika eny amin’ny fambolena na ny lahy na ny vavy. 
Araka ny voalazan’ity renim-pianakaviana iray ity hoe : “miandahy sy miambavy ny famelomana ny ankohonana fa tsy vitan’irery”. 

Ny fampahafantaram-baovao, ny fomban-drazana, ary ny valitànana…

Raha ny fomba fahazoam-baovao no resahina teo anivon’ny fiaraha-monina ao Antsatrana dia nitovy avokoa ny valiteny azo fa tsy misy afa tsy radiom-pirenena malagasy, indraindray ny radio feon’ny Narindra Analalava izay tantanan’ny kaominina. Eny Analalava miantsena indray ny sasany no vao mba maheno vaovao.  Toa ity lehilahy mpanjono iray ity indray, izay mba manana radio, ny fahafantarany ny toetrandro ny azy dia miankina amin’ny fandinihany ny lanitra sy ny fahaizana nomen-janahary azy.

Araka ny fanazavana nataon’ny filoham-pokontany, ny fanajana sy ny fanompoana ny razana  eo anivon’ny fiaraha-monina dia mipetraka hatramin’izao. Isaky ny volana oktobra dia mbola hankalazaina eny amin’ny doany hatrany ny Meadana sy ny tromba ary ny fanompoana. Anisan’ny fomban-tany mbola manjaka ao an-toerana ihany koa ny fifadiana miompy sy mihinana kisoa, ny tsy fandefasana ny ankizy any ampianarana ary ny fivavahana kristiana. Ny fanaovana ny vali-tànana eo amin’ny asam-pambolena kosa dia mbola voahaja tsara ary tsy nanavahana saranga sy foko izany. 

Ny fifanampiana amin’ny fahoriana moa dia tena miara-mizaka ny mavesatra tokoa, ka toy ny tompo-manjo avokoa ny rehetra ka miara-manatontosa ny adidy hatramin’ny fotoana farany, hatreny am-pandevenana. Tsikaritra toa izany ihany koa ny fiara-mientana sy ny firaisankinan’ny fokonolona amin’ny fandraisam-bahiny manakaja tonga ao an-tànana. Mandray anjara amin’ny sakafo, na amin’ny laoka, na kitay avokoa ny tsirairay isan-tokantrano amin’izany. Na izany aza anefa dia ny fikambanan’ny ray aman-drenin’ny mpianatra na FRAM ihany no hita ao an-tànana ankoatry ny fifandraisana sy ny firaisan-kina netmi-paharazana. Ny ray aman-drenin’ny mpianatra no misahana ny karaman’ny mpampianatra ka ny ray aman-dreny tsirairay avy dia mandoa anjara vola 10.000 ariary sy vary akotry iray daba isan-taona ho an’ny mpampianatra. Misy ray amandreny sasany nanolotra azy tanimbary hovolena, ary ny sasany indray manampy azy amin’ny asa tanimbary toy ny mitombana sy manetsa. 

Ireo harena sy  vaojanahary,

Maro tokoa ireo harena vaojanahary misy ao an-toerana noho ny toerana misy azy : ao ireo harena an-dranomasina izay ampian’ny vokatra eny amin’ny ala honko, izay anisan’ny tombon-dahiny amin’ny toe-karenan’ny faritra. Hita ihany koa ireo zava-maniry eny an’ala izay azo ampiasaina amin’ny fitsaboana, toy ny afiafy sy goavy manasitrana ny areti-kibo, ny tsitafototra ho an’ny tazo vony, ny jambolana fanafody diabeta ary ny kininimpotsy miady amin’ny tazo 

Ny tànana moa didinin’ny fahaka, izay vokatry ny ala honko ihany ary azo hanaovana trano ka tsy manano sarotra ny fitadiavana azy. Toa izany koa ny tanimbary sy tanimboly samihafa ary indrindra ny tanety, izay hafahan’ny mponina manitatra ny voliny amin’ny asara (desambra ka hatramin’ny aprily). Tombony ary manatsara ny fari-piainan’ny mponina ao ihany koa ny fisian’ny tanin-kijana malalaka, tsy lavitra loatra ny tanàna ho an’ny fiompian’ombin-dry zareo.

Marina fa misy tompony avokoa ireo tany ireo nefa mbola tsy ara-dalàna ny fizakana izany amin’ny alàlan’ny taratasy ara-panjakana (titra). Hita ihany koa fa samy manao izay fantany ny rehetra amin’ny fitrandrahana ireo hazo vokatra eny amin’ny ala honko sy ireo hazo ala sarobidy. Na izany azy, ireo tompon’andriakitra ara-panjakana eny an-toerana sy ny fokontany dia efa mihevitra ny fandaminana mikasika izany mba hampateza sy hiarovana ireo harena sarobidy misy amin’ny faritra.  

Na dia mety sy mifanaraka tsara amin’ny fambolena misy eny an-toerana aza ny toetr’andro sy ny toe-tany, dia tsapa ihany ny fisian’ny olana amin’ny fifehezana ny rano amin’ny fambolena, indrindra ny voly vary. Tsy dia afaka loatra manaraka ny diarim-pambolena ireo mponina vokatr’izany. Ny voly an-tanety kosa indray dia tsy maintsy miandry latsak’orana voalohany vao afaka mamboly. Ny fambolena katsaka matetika dia ny oktobra ka hatramin’ny febroary ary ny managahazo, any amin’ny volana may.  

Harena sarobidy...
Ireo andraikitry ny vehivavy, ny lehilahy, ny tanora …

Miavaka tsara ny andraikitry ny tsirairay raha ny fiaramonina ao Antsahatra no lazaina :

Ireo vehivavy aloha amin’ny maha-renim-pianakaviana azy dia misahana indrindra ny raharahan-tokontrano, toy fandrahoana, fatsakana rano, fitadiavana kitay, fanadiovana ny trano, ny sasa lamba ary koa ny fikarakarana ny ankizy. Noho ny tsy fahampiana anefa dia matetika ry zareo manampy ny vadiny avy amin’ny asa  fambolena toy ny fafy, fiotazana, fanahazana vary. 

Maro ireo vehivavy miandriaka, manjono miaraka amin’ny vadiny ary mbola miantoka ny fanapazana sy fandorana ny trondro voahangona. Mazàna ireo vehivavy ireo ihany koa no mikarakara ny fiompiana akoho amam-borona (manome sakafo, miandry sy manaramaso, mamarotra ny vokatra…) ary manao tao-javatra kely toy rary ihany koa mba ho fidiram-bolan’ny fianakaviana. 

Ny lehilahy kosa, amin’ny ankapobeny, dia misahana ireo asa ilàna tanjaka toy ny asa tanimbary, ny hosy, ny fijinja vary, ny fitaterana ny vokatra, ny fivelezam-bary ary ny fiambenana ny voly amin’ny lambo. Toa izany koa ny voly rehetra eny an-tanety. Ny fikarakarana sy fanaramaso ny omby kosa dia saiky ny lehilahy avokoa no misahana izany. Raha ny jono indray dia ny lehilahy no tena  miandraikitra azy, fa manampy ihany ny vadiny raha sendra miaraka aminy. Izy ihany koa no manao ny fikojakojana ny fitaovana amin’izany. Ny fakàna kitay koa dia ataon’ny lehilahy sasany ho mariky ny fifanampian’ny mpivady eo anivon’ny tokantrano. Amin’ny ankapobeany koa anefa dia saiky ny lehilahy hatrany no mandrindra ny asam-pamokarana rehetra sy manapaka ny ara-bolan’ny tokantrano na dia maneho ny heviny ihany aza ny vehivavy 

Ny tanora indray kosa, araka ny filazan’ity renim-pianakaviana iray ity, raha mbola tsy manam-bady dia manampy amin’ny fampidiram-bolan’ny ray aman-dreniny amin’ny asa famokarana toy ny jono sy ny fambolena.
Ireo hetahetan’ny fiarahamonina …

Ny faniriana sy ny hetahetan’ireo renim-pianakaviana nohadihadihana dia saiky mazàna mirona amin’ny fanatsarana ny fiainany ao an-tokantrano. Ny an’ireo lehilahy kosa indray dia mivantana amin’ny fampiroboroboana ny famokarana toy ny jono sy fambolena ary ny fanatsarana ny fari-piainan’ny ankohonany.

Nivoitra tamin’ny fiaraha-nidinika tamin’ireo vehivavy tao an-tanàna fa raha tsy voatery manampy ny vadiny amin’ny asa fanjonoana ry zareo dia manana fotoana  ampy tsara hikarakarana ny tokantranony sy ankizy ary mbola afaka malalaka tsara hanao asa hafa mampidi-bola ho an’ny ankohonany toy fanaovana rary, ka mety hiteraka tahiry ho azy ireo izany. Na izany aza dia anisan’ny fanirian’izireo ihany koa ny mba hanana sy hipetraka amin’ny trano tsara sy mafy mitafo kaky. Hoy indrindra ny fanambaran’ilay vehivavy nisolotena azy rehetra tamin’izay hoe : 
”Ny tsy fahampiana no mahatonga anay hiaraka amin’ny vadinay miandriaka nefa izahay tokony hanao asa hafa, ka amin’izay dia mba maro ny fidiram-bolan’ny ankohonanay ary mety hisy ambim-bava mba hafahanay mandefa ny zanakay mianatra, eny fa na dia any amin’ny CEG Analalava aza”.
Ireo lehilahy kosa indray dia manam-paniriana ny hampitombo ny vokatra azo avy an-dranomasina amin’ny alalan’ny fanatsarana ny fitaovana amin’izany. Hetahetan’izy ireo ny hanana fitaovana mifanaraka amin’ny toetr’andro ho an’ny fanjonoana. Ilain-dry zareo arak’izany ny fisian’ny tantsoroka ara-teknika sy ara-bola ary indrindra ny fanatsarana ny fifandraisana ara-barotra amin’ny vokatry ny jono. Raha ny fijoroan’ny fikambanan’ny mpanjono no ilaina amin’ny fanatontosana izany dia vonona amin’izany ry zareo.

Ny tsy fisiana ny fialamboly ao an-tanàna no mampitaraina ireo tanora maro ka nahatonga ny fanirian’izy ireo ny mba hisian’ny fampisehoana oronan-tsary “vidéo” isan-kerinandro farafahakeliny na fialamboly hafa mendrika ny tanora.

Ireo zokiolona ao an-toerana indray dia maniry ny fanampian’ny fanjakana foibe amin’ny fanomezana fitaovana sy tantsoroka amin’ny fambolena mba hisian’ny vokatra maro. Ny ahiahin’ireto farany mantsy dia ny ho avin’ireo taranany. Tokony mba hiova sy hivoatra amin’izay ny zava-misy tamin’ny andron-dry zareo sy ny ankehitriny.

Ny rehetra tao amin’ny fiaraha-monina izay nanaovana fanadihadihana dia niteny sy naniry ny fanamboaran-dàlana mampitohy an’Analalava sy Antsatrana, sy fametrahana tobim-pahasalamana ao an-toerana, ary fanomezana pompy fatsakana rano madio avokoa. Ireo ray aman-dreny manan-janaka mbola madinika kosa indray dia mangetaheta ny hanamboarana amin’ny laoniny ny sekoly ho manara-penitra, izay hita fa efa ratsy sy antitra tokoa ary ny handoavan’ny fanjakana amin’izay ny karaman’ny mpampianatra ao aminy. Araka ny voalazan’ireo mponina mantsy dia mananosarotra tokoa ny nitondra marary any Analalava. Filanjana no itondrana ny marary mankany, ary tsy latsaky ny efa-dahy no ilaina amin’izany. Matetika aza dia maty eny an-dàlana ny marary noho ny faharetan’ny dia sy elanelan-tany. Raha tsy vita io làlana io hoy ity renim-pianakaviana iray ity dia ho fadiranovana ohatr’izao hatrany, ary vao maika aza miha-mitombo ny fahantrana.

Fehiny

Raha ny fiainan’ny mponina ao Antsatrana no laizana dia mahonena tokoa. Ny fitokanany monina sy ny tsy fisian’ny làlana etsy an-daniny, ary ny tsy fisian’ny foto-drafitr’asa sosialy sy ara-toe-karena ihany koa dia manampy trotraka ny fahantran’ny mponina ao. Sekoly iray tranainy, vita tamin’ny tany manta sy tafo satrana, no mba hany misy any an-toerana.  

Nandritra ny fivahinianay tao an-toerana anefa tsapa fa manana ny vitrika sy ny fahefana rehetra ho enti-mihoitra amin’ny fahasahiranana ireo mponina ao aminy, toa  ireo tanimbary sy baiboho ary tanety malalaka mbola azo vokarina tsara, ao ihany koa ireo harena sesehena sy sarodiby an-dranomasina sy an’ala. Ny fahaizan’ny vehivavy taozavatra, ny fanatsarana ny fiompiana sy jono ihany koa dia efa hery enti-manala ny fasahiranana ao aminy. Na izany aza anefa dia ilaina hatrany ny tantsoroka sy ny fanampiana avy any ivelany mba hanafainganana ny fampandrosoana. Anisan’izany ny fandraisan’anjaran’ireo mpandraharaha miasa amin’ny tontolo ambanivohitra sy ny fampijoroana ny vondron’ny tantsaha mpamokatra amin’ny sehatra rehetra misy ary ny fiarovana sy fitantanana ara-dalàna sy ara-drariny ireo harena vaojanahary sarobidy misy eny an-toerana.

Mba hahafahana manatanteraka ireo hetaheta, ny ho avy …

Eto am-pamaranana, ny tarika mpanao fanadihadihana rehetra dia manolotra fisaorana an’Andriamatoa isany Lehiben’ny faritra Sofia sy ireo mpiara-miasa aminy (sekretera jeneraly, talem-paritry ny fampandrosoana), ny Lehiben’ny Distrika ary ny Ben’ny tanàna Analalava, izay nahafoy fotoana, nifanakalo hevitra sy nanoro hevitra ary nanao ny fifantenana ireo toerana hanaovana ny fanadihadihana.

Tolorana fisaorana manokana ihany koa ny Lehiben’ny fokontany sy ireo mpiara-miasa aminy, indrindra ny mponina rehetra tao Antsatrana, na lahy na vavy, na antitra na tanora, tamin’ny fandraisana mahafapo sy famaliana an-kitsipo ny fanadihadihana izay natao ary naneho ny hetahetany amin’ny fampivoarana ny fari-piainany.

TOVANA 1 : NY MOMBAMOBA NY FIARAHAMONINA AO ANTSATRANA

	01
	Mikasika ny tanàna 
	Fokontany : Antsatrana 

Kaomina : Analalava 

Distrika : Analalava 

Faritra :  Sofia

Isan’ny mponina : 669 

Famaritana :

· Avaratra : Fokontany Jilo, Bemanevika sy Antaningoaka 

· Atsimo : Fokontany ‘Andavabato 

· Andrefana : Tobin-jono

· Atsinana : ranomasina

Fotodrafitrasa : EF.1 (mpampianatra karamain’ny FRAM)

Hafa : 

· Tsy misy làlana fa an-dranomasina ary dia an-tongotra any an’ala no ahatongavana any

· Tsy misy toho-drano 

· Tsy misy fivarotam-panafody

· Tsy misy mpivarotra fanafody mikasika ny fiompiana sy fambolena

· Tsy misy CEG

· Tsy misy tsena

· Tsy misy pompy na rano fisotro madio fa matsaka eny an-drenirano

· Tsy misy erin’aratra

· Tsy misy fiangonana

· Tsy misy mpivarotra

	02
	Tantara sy vanim-potoana niavaka
	Ny anaran’ny tanàna hoe Antsatrana dia avy amin’ny habetsahan’ny satrana misy teo amin’ny toerana

Fiforonan’ny tanàna, tamin’ny andron’i Mpanjaka Soazara (Jingo) 

Taorian’ny fahaleovantenam-pirenenana no nahatongavan’ny mpifindra monina avy any Antsohihy, Mandritsara ary Bealanana

1988 : nirongatra ny asan-dahalo sy halatr’omby

	03
	Fandaminana ara-piaramonina sy ireo andry fampandrosoana misy
	TSY MISY

	04
	Fety nentim-paharazana
	Fanjavana : fangatahan-tso-drano amin’ny razana 

Fanambadiana

Famorana ankizy lahy
Tromba sy Joro

	05
	Asa fivelomana (Fidiram-bola)
	Asa an-trano :

· Rary

· Karama isan’andro

Ara-toe-karena : 

· Fambolena : vary, managahazo, katsaka, tsaramaso, voanjo, akondro

· Fiompiana omby, osy, ondry ary akoho amam-borona

· Jono an-dranomasina sy eny amin’ny ala honko

	06
	Fombafombam-piainana sy fomban-drazana
	Andro fady : Talata sy Alakamisy ary ny Alahady

Fady : 

· Miompy sy mihinana kisoa

Fahazarana : 

· Valin-tanana amin’ny tombana tanimbary sy fifanampiana amin’ny asa fanjonoana 

· Fifamonjena ara-bola ataon’ireo manan-katao

· Fandraisan’anjaran’ny mponina amin’ny fandraisam-bahiny mana-kaja (vary fotsy 1 kapoka isan-tokantrano)

· Tsy fahazoana miasa raha misy maty ao an-tanàna

Famonjena ny mpitsabo nentim-paharazana sy tsy fivavahana any ampiangonana

Fady mampiana-janaka ny fianakaviana sasany

	07
	Fari-pahaizana (Ireo vondrona samihafa)
	Ireo fotodrafitrasa: 

· EF.1 (mpampianatra iray karamain’ny FRAM, mampianatra ireo mpianatra hatramin’ny kilasy CM1, amin’ny efitrano iray. Ray aman-dreny tsy dia mavitrika loatra amin’ny fandefasana ny zanany mianatra fa aleony mandefa azy ireny manjono).

Ny ankabeazan’ny olon-dehibe ao an-toerana dia saiky tsy mahay mamaky teny sy manoratra avokoa ary ny antsasaky ny ankizy tokony hianatra ihany no mianatra hatramin’izao. 

Vao 14 taona ny lehilahy ary 13 taona ny vehivavy dia efa mahalala firaisana ara-nofo
Ireo fampahafantaram-baovaon’ny mponina :

· Radiom-pirenena malagasy sy Radio Feon’ny Narindra - Analalava 

· Avy amin’ireo olona miantsena sy manana anton-dia any  Analalava, na ireo karte mobily.

	08
	Ireo harena vaojanahary
	Ireo harena vaojanahary : 

· Ny ala honko sy ireo renirano

· Ireo karazana trondron-dranomasina (filao malandy, gogo, karapapaky, makoba, bealala…) sy vokatra avy amin’ny ala honko (drakaka, trondro maro samihafa …)

· Ireo tany fambolena toy ny baiboho, tanety mbola tsy voajary

· Fahafahana manao voly isan-karazany (vary, mangahazo, voanjo, tsaramaso sy voly anana isan-karazany)

Ireo mety ho sakana : 

· Tsy fahampian’ny fitaovana ho enti-mamokatra toy arato, lakana enti-manjono, fitaovana fanamainana trondro, angadin’omby, ny omby miasa sy masomboly ho an’ny fambolena.

· Ny tsy fandriam-pahalemana sy ny halatr’omby ary ny firongatry ny dahalo

· Ny hakelin’ny velarana voavoly

· Ireo areti-koditra vokatry halotoana toy ny lagaly 

· Ny fanambadiana aloan’ny fotoana 

	09
	Ireo mpandraharaha tsy miankina amin’ny fanjakana (orin’asa, harena ankibon’ny tany… etc…)
	TSY MISY

	10
	Ireo hetaheta sy tetik’asa
	Ny hetaheta :

· Ny fisian’ny làlana mampitohy amin’ny distrika

· Hanana fitaovana ho enti-manjono 

· Hanana fitaovana amin’ny fambolena (angadin’omby, omby miasa, masomboly nohatsaraina na voafantina)

· Fisian’ny fandriam-pahalemana (ady amin’ny asan-dahalo sy halatr’omby)
· Hanana lalam-barotra ivarotana ny vokatry ny jono sy ny fambolena ary ny asa-tànana sy tao-zavatra

Tetik’asa :

· Fanamboaran-dalana mampitohy an’Analalava sy ny Fokontanin’Antsatrana

· Tetik’asa tantsoroka momba ny jono an-dranomasina

· Fidiran’an-tsehatr’ireo sampan-draharaha misahana ny fifampitrosana ho amin’ny fambolena sy ny jono

· Fametrahana foibem-pivarotana fanafody ara-pahasalamana sy ho an’ny fiompiana sy fambolena

	11
	Fifindramonina (Iza ary oviana)
	Maharitra : 

· Ireo mpifindra monina tranaina avy any Antsohihy, Mandritsara sy Bealanana

· Ireo mpifindra monina vao haingana avy any Ambalahonko Antsohihy, namorona ny tanànan’Antanambao-Antsatrana

Arakaraka ny vanim-potoana : 

· Ireo mpiandry voly eny an-tsaha, miady amin’ny lambo, mandritra ny volana febroary ka hatramin’ny volana aprily, isan-taona

· Ireo any an-tobin-jono, manamaina sy nandoro ny trondro voahangona.

Vonjimaika, tsy maharitra : 

· Ireo mivarotra trondron-dranomasina mankany Analalava

· Ireo mpiantsena any Analalava

· Ireo mitsabo tena eny amin’ny tobim-pahasalamana any Analalava

· Ireo mpiambim-boly isak’alina

· Ireo mamatsy ny zanany mandrato fianarana any Analalava

	12
	Ny fahasahiranan’ny mponina
	Akon’ny fandalovan’ny rivodoza : :

· Miato avokoa ny asa fanjonoana

· Fahafatesan’ny mpanjono amin’ny andro ratsy

· Fitaintainan’ny ankohonana

Araka ny vanim-potoana : 

· 3 ka hatramin’ny 4 volana no iainan’ny mponina ny maintso ahitra mandritra ny taona ka voatery mihinana sabeda banty ny mponina

· fihanaky ny asan-jiolahy sy ny dahalo ary ny fanimban’ny lambo ny voly eny an-tsaha
Vokany : 

· Kely ny velaran-tany voavoly noho ny tsy fisian’ny fitaovana sy ny tsy fifehezana ny rano, hany ka mirona amin’ny asa fanjonona ny mponina
· Midina hatrany ny fari-piainan’ny mponina

	13
	Tanjaka azo ho enti-mihoatra
	· Ny harena an-dranomasina (ireo karazan-trondro samihafa, làlana an-dranomasina hifamoivoizana, hazo hanaon-trano avy amin’ny ala honko
· Ireo hazo ala sarobidy misy eny an-toerana 

· Ny fisian’ny velaran-tany mbola tokony hovolena 

· Fahafahana hamboly ireo karazam-boly samihafa ary koa voly anana 

· Tsy misy adi-tany na olana mikasika ny fizakan-tany

· Ny tany mbola mamokatra tsara

· Ny fisian’ireo karazana zava-maniry azo atao fanafody mahasitrana toy ny afiafy, ny tsitafototra, ny  rotra jambolana … 

· Firoboroboan’ny asa tànam-behivavy vita amin’ny satrana

	14
	Soso-kevitra
	· Fidiran’ireo sampan-draharaha mikarakara ny jono (fitaovana, fikambanana…) sy ny lalam-barotra amin’izany ary ny fanamorana ny fahazoana ny karatry ny mpanjono…

· Fanamboaran-dàlana mampitohy an’Antsatrana amin’Analalava

· Fampiroboroboana ny asa-tanam-behivavay toy ny rary sy ny zaitra

· Fisian’ny sampan-draharaha manao tantsoroka ara-teknika ny fambolena 

· Fametrahana tobim-barotra ara-pahasalamana sy ho an’ny biby ary ny fambolena

· Fametrahana toby miandraikitra ny fandriam-pahalemana na « poste avancé de gendarmerie ». 

· Fanomezana rano fisotro madio ho an’ny mponina na lava-drano

· Fametrahana tobim-pahasalamana na CSB noho ny halaviran-toerana

· Fanavaozana ny trano fianarana sy fandefasana mpampianatra iantohan’ny fanjakana

· Fanaovana tsena eny an-toerana

	Fifandraisana
	Ara-pianakaviana : Fifanampiana amin’ny asa fambolena sy fiompiana

Ara-piarahamonina : 

· Fifanomezan-tanana amin’ny fahoriana

· Valin-tànana amin’ny osy tanimbary

· Fanarahana omby very lasan’ny dahalo

· Fanomezana trosa tsy misy zanabola amin’ny fasahiranana

Amin’ny any ivelany : tsy misy, mitoka-monina
Ara-panjakana : 

· Fandraisan’andraikitry ny fanjakana amin’ny mpampianatra, izay mbola iantohan’ny ray aman-dreny FRAM

· Fandraisan’anjara ny isan-tokantrano amin’ny fandraisam-bahiny manan-kaja (1 kapoaka isan’andro isan-tokantrano)

	Ireo olona nohadihadihana sy nihaonana
	Isan’ny tokantrano nohadihadihana : 17

Isan’ireo vehivavy nivory : 21

Isan’ny manampahefana nihaonana : 02 


LISITR’IREO OLONA NIHAONANA

	Laharana°
	Anarana sy fanampiny
	Isan’ny ankohonana
	Fanamarihana

	01
	Adija
	09
	Manambady – Sady mpanjono no mpamboly

	02
	Jany
	05
	Manambady – Sady mpanjono no mpamboly

	03
	Velontsoa
	07
	Manambady – Sady mpanjono no mpamboly

	04
	Tsarapanga
	07
	Manambady – Sady mpanjono no mpamboly

	05
	Fredy
	03
	Manambady – Sady mpanjono no mpamboly

	06
	François
	05
	Manambady – Sady mpanjono no mpamboly

	07
	Mahazo
	05
	Manambady - Mpanjono 

	08
	Ambininjara
	03
	Manambady - Mpanjono 

	09
	Rovince
	01
	Tsy manambady – Mpanjono

	10
	Toriny
	05
	Manambady – Sady mpanjono no mpamboly

	11
	Ferdinand
	07
	Manambady – Mpamboly anana no sady mpanjono

	12
	Velomanana
	05
	Manambady – Mampianatra ary mpamboly

	13
	Vohitsy Albert
	10
	Manambady – Sady mpanjono no mpamboly

	14
	Pierre
	08
	Manambady – Sady mpanjono no mpamboly

	15
	François Edmond
	06
	Manambady – Sady mpanjono no mpamboly

	16
	Tsifantarina Jean Robert
	07
	Manambady – Sady mpanjono no mpamboly

	17
	Thierry Fredéric
	01
	Tsy manambady – Mpianatra 14 taona

	18
	Benedicte
	09
	Manambady – Mpamboly sy mpanjono ary manao asa tànana sy rary 

	IREO VEHIVAVY TONGA NIVORY

	01
	Zanafeno

	02
	Zafita

	03
	Avy

	04
	Florine

	05
	Marinezy

	06
	Soamiarina

	07
	Cathérine

	08
	Coroline

	09
	Tody

	10
	Zafimiadana

	11
	Rasaomananjara Madelaine

	12
	Florence

	13
	Zafizara

	14
	Beriziky

	15
	Colette Martine

	16
	Zaritiana

	17
	Fanda

	18
	Rosaline

	19
	Mariane

	20
	Volatiana

	21
	Soanirina

	IREO MANAMPAHEFANA NIHAONANA

	01
	Rabe
	Ben’ny tanàna Analalava

	02
	Velomanana
	Mpmapianatra  amin’ny EF.1

	03
	Tsarapanga
	Lehibe ny karte 

	04
	
	Filoha lefitry ny Fokontany

	05
	
	Lehiben’ny distrika Analalava


FAMARITANA SY FISOKAJIANA IREO SAHIRANANA SY NY MPANANA EO AMIN’NY FOKONTANIN’ANTSATRANA

Ny mamaritra ny fahasahiranana :

· Ireo izay tsy manana vola hanaramana mpiasa sy tsy manana fitaovam-pambolena toy angadin’omby, omby ho enti-miasa ka mananosarotra ny asam-pambolena ataony
· Ireo tsy manan-tany volena (tanimbary na baiboho..) fa voatery manofa na misasa-bokatra

· Ireo izay tsy manana omby ho enti-miasa amin’ny fambolena

· Ireo izay tsy manana fitaovana ho enti-manjono toy ny lakana sy harato, ka voatery manofa na mihindrana amin’ny hafa 

· Ireo izay ianjadian’ny maintso ahitra mandritra ny fotoana lava (8 volana)

· Tsy fahafahana mitahiry ireo trondron-dranomasina fa voatery mivarotra izany isan’andro noho ny hamehana sy ny fahasahiranana mianjady mba ividianana sakafo ho an’ny ankohona
· Ireo izay mihinana sabeda banty  amin’ny maintso ahitra ho solom-bary
Ny famaritana ny harena :
· Ny fananana tanimbary be velarana ho volena ka ampy ny ankohonany mandritra ny 8 volana ao amin’ny taona ny vokatra azony
· Ny fananana fitaovam-piasana amin’ny fambolena toy ny omby miasa sy angadin’omby
· Ny fananana andian’omby ho enti-manosy tanimbary 6 ka hatramin’ny 20 isa

· Ny fananana fitaovam-mpanjonoana toy ny lakana, harato… ka tsy manofa na mindrana amin’ny hafa

· Ny fanaovana fambolena isan-karazany sy samihafa, ary mbola afaka manao fiompiana akoho amam-borona ihany koa

· Ireo afaka maheno vaovao amin’ny radiom-pirenena sy ny radio Feon’i Narindra Analalava
Fisokajiana:
Ireo tena sahirana : dia ireo tsy manam-pidiram-bola afatsy ny jono ihany. Matetika ry zareo tsy manana fitaovana akory ho enti-mandriaka fa voatery manofa na mindrana raha mahita. Misy aza ireo mihonona amin’ny jono eny amoron’ny ala honko, maka drakaka na manao fiompiana akoho ama-borona kely. Ny ankabeazan’ity vondrona ity no nihinana ny sabeda banty mandritra ny fotoan’ny maintso ahitra. 

Ireo sahirana : dia ireo izay mba afaka mamboly. Na manofa tany izy na misasaka amin’ny tompon-tany. Ny ankabeazan’izy ireo dia saiky tsy manana fitaovam-pamokarana ihany koa, fa manofa sy mindrana. Matetika ny vokatra azony amin’izany dia zara raha misy ataon’ny ankohonany sakafo mandritra ny fotoana fohy. Amin’ireto vondrona ireto no mivelona indrindra ihany koa amin’ny fanjonoana. Tsy dia nihinana sabeda banty ela loatra toa iretsy ambony ry zareo fa eo ho eo amin’ny fotoana vitsy ihany. Tsy dia afaka manao tahiry loatra ny hazan-dranomasina azony ry zareo. 

Ireo sahirankirana : dia ireo izay mivelona amin’ny fambolena ka manao ny jono ho asa fanampiny ihany. Amin’ity vonodrona ity no ahitana fianakaviana manana velaran-tanimbary hatramin’ny 4 hekitara sy baiboho eo ho eo amin’ny 2 hekitara eo, amboleny katsaka sy mangahazo sns…. Amin’ny ankapobeany dia saika manana fitaovam-pamokarana ampy tsara ry zareo, afaka mampanofa tany sy fitaovana ho amin’izay mila izany (tany, omby miasa amin’ny fambolena, lakana sy harato amin’ny jono). Ny fiompiana aminy dia fitehirizana vola ihany ka tsy mivarotra izany izy raha tsy efa tojo fahasahiranana mafy. Ny fahazoam-baovao dia tsy olana loatra amin’ireto vondron’olona ireto, hananany ny vata fampielezampeo. Ary amin’ny ankapobeny dia ireto voalaza ireto no tena tompon’ny fanapahan-kevitra eo anivon’ny fiaraha-monina misy azy. 

Paik’ady hanalefahana ny fahasahiranana :
· Fampihenana ny vary hohanina isan’andro ho indray mandeha isan’andro ihany
· Fanoloana ny vary amin’ny sabeda banty 

· Fihinanana akondro maintso handrahoina ho solom-bary

· Mitrosa amin’ny namana na amin’ireo fianakaviana tsy dia sahirana loatra
· Fivarotana ny hazan-dranomasina amin’ny vidiny tsy dia mahafapo loatra eo an-toerana na voatery hivarotra izany any Analalava, ka miloloha izany an-tongotra mandritra ny adiny dimy
· Mindrana harato sy lakana amin’ireo izay manana mba ho enti-manjono, misasaka amin’ny tompon’ny fitaovana ny vokatra azo avy any
· Mivarotra akoho amam-borona izay misy eo ampela-tanana
· Raha tojo tsy fahasalamana, dia tsy mba afaka mamonjy tobim-pahasalamana satria lavitra loatra, fa dia miantehitra amin’ny raokandro sy mpitsabo netim-paharazana

· Rehefa sendra ny tsy azo hanoharana ny sasany dia mangalatra ny vokatry ny hafa

· Ny lehilahy matetika no maka ny sabeda banty any an’ala rehefa tsy mahita karama isan’andro amin’ireo manan-katao. Misy fotoana aza ireo lehilahy tena sahirana dia voatery manjono amin’ny alina mihitsy satria amin’io fotoana io vao mahazo lakana.

· Ny vehivavy indray, noho ny fahasahiranana efa tafahoatra loatra dia voatery miaraka amin’ny vadiny ihany koa mba hanampy tosika amin’ny fanjonoana

Hanangana tontolo tsy misy fahantrana

Ny Tahiry Iraisam-pirenena momba ny Fampandrosoana ny Fambolena (Fonds international de développement agricole - FIDA), dia rafitra iray ao amin’ny Firenena Mikambana izay manana andraikitra manokana mba hamongarana ny fahantrana sy ny hanoanana amin’ireo tany an-dalam-pandrosoana. Amin’ny alalan’ny fampindramam-bola izay misy zana-bola faran’izay ambany sy amin’ny alalan’ny fanampiana ara-bola, ny Tahiry dia mamolavola sy mamatsy vola tetik’asa sy prgraman’asa izay manampy ireo mponina ambanivohitra sahirana mba hialan’izy ireo amin’ny fahantrana.

Nanomboka hatrany am-piandohana tamin’ny 1978, ny FIDA dia namatsy vola 8,7 tapitrisa dolara tamin’ny tekit’asa sy programa’asa amin’ny fampadrosoana ny tontolo ambanivohitra miisa 690, izay natao tamin’ny firenena 115 eran’izao tontolo izao. Ireo tetik’asa ireo dia nahafahan’ireo mpamokatra madinika, mpiompy, mpanjono, mpiasa tsy manan-tany, mpanao asa-tanana sy vondrona fototra, izay miisa 250 tapitrisa, nanatsara ny fari-piainany sy ny an’ireo fianakaviany.

Ny FIDA dia miasa miaraka amin’ireo mponina ambanivohitra sahirana, ny fitondram-panjakana, ireo mpamatsy vola, ireo fikambanana tsy miankina amin’ny fanjakana, sy ireo mpiara-miombon’antoka mba hahafahana miady any am-potony ny fahantrana. Amin’izany ady amin’ny fahantrana izany, ny FIDA dia mandray ny andraikiny tsy ho mpamatsy vola fotsiny, fa koa amin’ny fiarovana ireo mahantra ireo.

Iray amin’ny laharam-pahamehana ny FIDA dia ny fanampiana ireo mponina ambanivohitra sahirana mba hahafahan’izy ireo mivoatra sy manamafy ireo fikambanana misy azy ireo, ka hahafahan’ny maro amin’izy ireo, indrindra fa ny vehivavy, miaro ireo tombotsoany sy manafoana ireo sakana tsy hahafanany manatsara ny ho aviny. Amin’ny alalan’ny tetika izay ampiarina, ny FIDA dia manome azy ireo ny fahafahana manamboatra sy mitantana ny ho avin’izy ireo.

Fonds International de Développement Agricole

Via del Serafico, 107 – 00142 Rome, Italie

Tel : +39-0654591 – Fax : +39 0650 43 463 – Email: ifad@ifad.org 
www.ifad.org
http://www.ruralpovertyportal.org/french/regions/africa/mdg/index.htm

